
	Эртээ урьд цагт есөн уул есөн голын тэртээ хаан хатан хоёр амьдран суудаг байжээ. Хаан хатан хоёр хүүтэй болж, гал залгах ганц үрдээ амин голоосоо хайртай байжээ. Хаан хүү амттаныг идэж алт мөнгөн эмжээртэй хувцсыг өмсөн өслөө. Далласан газар нь зарц дагуул, гоёмсог агтчид, цасан цагаан ноход давхин гарч ирж үнэнчээ илтгэн өсгий даран дагах аж. Аав ээж хоёр нь ч болдог сон бол алтан нарыг ч уургалаад авчрахад бэлэн байдаг байж. Гэвч хаан хүү уйтгарлан гуниглаж зарц дагуул, үнэнч нохдоо хөөн цэцэрлэг дундуур ганцаар толгой гудайлган зугаалдаг байжээ.

	— Надад яагаад эгч ч байхгүй, дүү ч байхгүй бил ээ? Хэнтэйгээ тоглож, хэнтэйгээ ч ярих бил ээ? Яагаад би ганцаараа юм бэ? Хайрт ээж минь, хэлээч! гэж нэг удаа ээжээсээ асуужээ.

	Хатан ээж нь юу ч хариулсангүй, нүүрээ буруулсхийгээд, ордны охидыг дуудан янчир хөгжим тоглон хаан хүүг тайтгаруулан тайвшруул гэжээ. Гэвч хаан хүүгийн зүрх хуучин хэвээр гунигтай, дуу хуурын аялгуу сэтгэлийг нь хөндөж үл чадна.

	Тэр улсад арван хоёр алд өндөр чулуун ханаар хүрээлэгдсэн нэг цамхаг байдаг байжээ. Тэр ханыг алтаар бүрж дээгүүр нь хурц ирт алмаас чулуу суулгасан аж. Тэр ханыг давах гэж авирсан хүний бие хоёр хэсэг хуваагдах ажгуу. Хаан хүүг тэр хана руу ойртож очихыг хатуу хориглосон байлаа. Тэр ханын цаана чухам юу байгааг үзэх мэдэх гэсэн хаан Хүүгийн хүсэл улам оргилно. Хатан ээж, ордныхон, ер нь хэн нь ч тэнд юу байдгийг хэлдэггүй, ярьдаггүй, амандаа ус балгасан юм шиг дув дуугүй байцгаана.

	Нэг удаа тэр ханан дээр хар хэрээ суув. Хаан хүү хар хэрээг харвах гэж шагайж байтал хэрээ хүний хэлээр,

	— Хаан хүү, намайг битгий харваач. Би чамд энэ ханын цаанах нууцыг хэлж өгье. Энэ ханын цаанах сарнай, сараана цэцэгсийн дундах цамхагт чиний гурван эгч байгаа. Хэрэв эгч нараа харахыг хүсэж байгаа бол хатан ээжийнхээ өрөөн дэх ваар савны доорх алтан түлхүүрийг ол. Алтан түлхүүрээр цамхгийн цонхыг онгойлгож эгч нараа цэвэр агаараар амьсгалуул!

	Ингэж хэлээд хэрээ нисэн одоход хаан хүү зүүдлэв үү гэж гайхжээ. Тэр шөнө бүх хүн унтсан хойно хаан хүү босон тайган нохдыг илж таалан идэх юмаар хуураад, хатан ээжийнхээ өрөөнд орж ваар сав доороос алтан түлхүүрийг авчээ.

	Тэгээд цамхгийн ханыг тэмтэрсээр нууц хаалгыг олж онгойлгон ороод сарнай, сараана цэцэг дэлгэрсэн цэцэрлэгт оржээ. Цамхгийн цонхыг онгойлгов уу, үгүй юу, эгч нар нь хунгийн хүзүү шиг цагаан гараа түүн рүү сунган, цэцэрлэгийн тансаг үнэр цэвэр агаараар амьсгалуулж, цэнхэртэх оддын гялбааг харуулж баясгалаа гэж баярлан хөөрөв. Тэгтэл гэнэт газар чичрэн тоос шороо босон гурван эгчийг нь хар шороон шуурга хуйлан авч онгорхой цонхоор нисэн алга болов. Хаан хүү гурван эгчээ үхлийн аюулд үүрд хадлаа гэж эмгэнэн гашуудан уйлан хайлж, эгч нараа эелдэг сайхан үгээр дуудан дуудан, эх эцгийн үгэнд ордоггүй өөрийн бурууг халаглан уйлжээ. Гэвч усан нулимс урагштай тус хүргэсэнгүй, хааны цэцэрлэгт чив чимээгүй хов хоосон. Одод хуучнаараа гялалзана, гагцхүү эгч нар нь харанхуй цамхгаас алга болжээ.

	Хатан өглөө босоод охидынхоо цайг аваачиж өгөх гэтэл алтан түлхүүр нь байдаггүй. Цамхаг руу гүйн очвол охид нь алга.

	«Охид минь эргэж ирэхээсээ өнгөрлөө, алга болжээ. Өлөн лууны аманд орсноос зайлахгүй» гэж хатан ээж нь халаглан уйлав.

	Хөгшин хаан уурлан аянга цахилгаан цахих мэт хилэгнэн зарц барлагаа зандран хашхирав. Зарц барлагийн зарим нь нуугдан, зарим нь зугтан одож, зарим нь хөзөр цаасаар мэргэлсэн боловч хэн ч хааны охид хаана байгаа, хаанаас олж ирэхийг хэлж чадсангүй. Гэм зэмгүй хүмүүсийг тахиа, гахай мэт алж хядан гэсгээж байгааг сонссон хаан хүү эцэг дээрээ очин өөрийн гэмийг хүлээжээ.

	— Эгч нарыг би сулласан, би буруутай. Намайг гэсгээн шийтгэсүгэй!

	Хаан хар үүл мэт харлан барайн уурлаж,

	— Чамайг төрөхөөс өмнө мэргэн бөө одоор мэргэлэн чиний эгч нарыг өлөн лууны аманд өртөнө гэж хэлсэн юм. Тэгээд би арван хоёр алд өндөр чулуун хана босгон цамхаг барьж, тэнд охидоо нуусан билээ. Эцгийн хоригийг үл тоон, үгнээс зөрөн өөрийн дураар аашилсан чи орон гэрээс минь зайл, эгч нараа олж ирэхээс нааш эргэж битгий ирээрэй! гэжээ.

	Ингээд хаан хаалгаа онгойлгон хүүгээ харсан зүг рүүгээ яв гэжээ. Хатан ээж нь нулимсаа унаган хүүгээ тэврэн авч, замдаа ид гэж хэдэн боов өгөх төдий хаалга тасхийн хаагджээ.

	Хаан хүү ёстой л харсан зүг рүүгээ явсаар байжээ. Өндөр уулыг даван өргөн хөндийг гэтлэн нуга газрыг гаталж, нуур намгийг тойрсоор явж явж нэг ойд ороод чоно баавгайн хоол болохгүйн тулд модонд авиран мөчирт биеэ хүлж уяад унтаад өгчээ.

	Ийнхүү алсын нэгэн үл мэдэх газар иртлээ олон өдөр явж урт замыг туулжээ. Ядарч туйлдсан, хөлс нь асгасан хөөрхий хаан хүү захын нэгэн яйжгай байшингийн хаалгыг цохин хонох зөвшөөрөл гуйжээ. Нэгэн эмгэн үүдэндээ гарч угтан 

	— Хэт нутаг хаана вэ, хэрэг зориг хэнд вэ? гэв.

	Хаан хүү эгч нарынхаа тухай ярихад эмгэн,

	— Ээ хөөрхий хүү минь, эгч нараа чи тийм амархан олохгүй ээ, Аюул осол ихтэй алс холын зам өмнө чинь хүлээж байна. Ажлын хүндэд дадаагүй гар чинь булбарай, аюул зовлонд дасаагүй зүрх чинь эмзэг байна. Манайд гурван жил амьдарч өөрийн гараар талхаа олж идэх болоод ирэхийн цагт чинь би чамд тусалж магад гэж гэнэ.

	Хаан хүү эмгэнийд амьдрахаар үлджээ. Хожуул ухаж, газар хагалан, үр тариа цайруулж, сагс шаахай сүлжиж гар хумхилгүй ажиллана! Өдөржин тээрэм эргүүлэн зогсох нь ажилд дасаагүй түүнд тун хэцүү, маш хүнд байлаа, гэхдээ эгч нараа олох хүсэл юу юунаас хүчтэй байв.

	Ингээд гурван жил гэдэг нэг жил шиг өнгөрчээ. Эмгэн хаан хүүг дуудан,

	— Маргааш, эгч нараа эрэхээр алсын замд гарч болно оо. За май, энэ бөөрөнхий утас, утас хаашаа өнхөрнө, тийшээ дагаад яваад бай! Май, энэ талхны зах. Өлсөхөөрөө хазаад бай, цадталаа идээрэй. Энэ захыг удаан иднэ дээ гэж гэнэ.

	Хаан хүү эмгэнд талархаад дахин алс замд гарчээ. Бөөрөнхий утас бөндгөнөн бөндгөнөн өнхөрнө, үүргэвч доторх талхны зах нь үл дуусна, гол горхи усаа бэлэглэнэ, жигүүртэн шувуу дуугаараа баясгана. Ингэж явсаар хаан хүү зэсэн ууланд тулж иржээ. Зэсэн уул зэсэн ойгоор бүрхэгдсэн юм гэнэ. Хаан хүү нэг модон дээр авирч гараад барих таяг хугалж авах гэтэл хаанаас ч юм бэ, бүү мэд дөрвөн нүдтэй нэг шуламс эмгэн нисээд ирж гэнэ. 

	Шуламс эмгэн хатгуур мэт салаа хоёр хэлээ сунган,

	— Хэн миний ой модны мөчрийг хугалаад байна? гэж хахирав.

	Хаан хүү бөөрөнхий утсаа шуламсын хоёр нүдний хооронд чиглүүлэн шидэв. Шуламс эмгэн утсыг барьж авах гэж ухасхийгээд дөрвөн нүднээсээ оч цацартал мод мөргөжээ. Шуламс эмгэн босож чадахгүй бөгтгөнөх хооронд хаан хүү зэсэн уулын оройд гарчээ. 

	Зэсэн уулын оройд нэгэн зэсэн ордон байна гэнэ. Тэр ордны цонхон дээр том эгч нь утас ээрээд сууж байв. 

	Том эгч нь дүүгээ таниад баярлан угтаж дайлж зочлон аж амьдралаа ярив. Орой болохоор эгч нь түгшин зовниж дүүгээ хээтэй ногоон хөшигний цаагуур алаг эрээн авдарт нуужээ. Тэгтэл ч ой мод шуугин зэсэн навчис хангинан харшилдан дуугарч шонхор шувуу нисэн ирэв. Тэгээд үүднийхээ өрөөнд өдөө сэгсрэн унагааж сайхан залуу болон хувирчээ. Хаан хүүгийн ойгоос хугалж авсан модыг хараад 

	— Хн миний модны мөчрийг хугалж зүрхлээ вэ? гэж асууж гэнэ. 

	Том эгч нь эхлээд тодорхой юм хэлэхгүй байснаа сүүлд нь,

	— Миний дүү намайг эргэж ирвэл чи яах вэ? гэж асууж гэнэ.

	— Харанхуй цамхгаас чамайг сулласан дүүтэй чинь нүүр учран золговол баярласан гялайснаа хэлэх сэн дээ.

	Тэгэхэд эгч нь дүүгээ гаргаж ирэн танилцуулахад шонхор хүр дүүтэйгээ эелдэг сайхнаар энх амраа мэдэлцээд өөрийн гашуун хувь заяагаа гомдолложээ. Дахиад зургаан жил шувуу хэвээр байж өд өмсөн явах зовлонтой гэнэ. Хорт шуламс ингэж олон жилээр түүнийг шувуу болгон хувиргасан аж. Зөвхөн Наран хатан л шидийн хүлээсийг нь тайлж чадах ажээ. Шонхор өдөртөө дэлхийг гурав тойрдог боловч Наран хатныг олж чадахгүй байгаа гэнэ ээ.

	— Би Наран хатныг олж уулзана аа, гэж хаан хүү амлав.

	— Ээ дүү минь, амь насаа эрсдээд юу хийх вэ! Олон зоригт эрчүүд Наран хатны ордныг олох гэж яваад хэн ч эргэж ирээгүй гэж эгч нь хориглон сануулав. Харин хаан хүү хориг үгийг сонсохыг үл хүсэв. 

	Шонхор хаан хүүд нэг алчуур өгөөд,

	— Аргаа барж ядарч зовохынхоо үед энэ алчуурыг дэлгэн дэвс, тэгээд юу болохыг нь хараарай гэв.

	Хаан хүү шонхорт талархаад, том эгчийнхээ ивээлд сайхан байсан ч нөгөө хоёр эгчээ эрж олох сон гэхээс сэтгэл нь тогтож ядна.

	Тэгээд хаан хүү, шонхор том эгч хоёртойгоо салах ёс хийгээд алчуураа өвөртөө сайн гэгч нуугаад эмгэний утсыг өнхрүүлсээр эрлийнхээ их замд гарчээ. Тэгээд явж явж мөнгөн төгөл рүү ороод нэг модноос мөнгөн мөчир хугалж автал хаанаас ч юм хоёр шуламс хашхичин исгэрэн нисэж ирлээ гэнэ. Энэ хоёр шуламс ойг манаж байсан аж. Хаан хүү бөөрөнхий утсаа тэр хоёрын дунд шидэхэд тэр хоёр шуламс зэрэг ухасхийн духаараа ягхийтэл мөргөлдөн хоёул мэлхий мэт налмагасхийн газар гуядан ойчицгоов.

	Хаан хүү гялсхийн мөнгөн ууланд авиран гарч дунд эгчийгээ үзэв гэнэ.

	Дунд эгч нь ордныхоо цонхон дээр суугаад юм оёж хатгаж байна гэнэ. Шил толин цонхтой, цагаан гантиг шалтай мөнгөн ордонд хаан хүү ороод эгчдээ хэн болохоо хэлжээ. Эгч нь эхлээд итгэхгүй байснаа хаан хүү эрлийн урт зам, зэсэн уул, том эгчийнхээ тухай яримагц эгч нь дүүгээ хайрлан халамжлан тэврэв гэнэ.

	— Чи минь манайд тавтай зочилж чадахгүй нь ээ, чин сэтгэлийн зовлонг минь сонсооч. Миний нөхөр баавгай билээ. Орой ирээд чамайг хэдэн хэсэг тастаж хаявал яана!

	— Эгч минь, бүү ай, би нуугдчихъя.

	Орой болохын үед газар чичрэн мөнгөн төгөл шуугин шаагьснаа баавгай ороод ирэв. Баавгай орж ирмэгцээ арьсаа сэгсрэн унагааж сайхан залуу болон хувирчээ. 

	Тэгээд мөнгөн мөчрийг хармагцаа эхнэрээсээ,

	— Манайд хэн ирээв? гэж асуув.

	— Миний дүү намайг эргэж ирсэн билээ, тэгээд мөчрөө мартчихжээ.

	— Яагаад намайг хүлээсэнгүй бил ээ?

	— Чи түүнийг тас татах байх гэж айгаад би дүүгээ явуулчихсан. Гэхдээ холдоогүй байх, би эргээгээд ирье.

	Ингэж хэлээд дунд эгч нь үүдэн дээрээ гараад дүүгээ дуудахад хаан хүү ч дорхноо гараад иржээ. 

	Баавгай байсан нөгөө сайхан залуу хаан хүүтэй элэгсэг найрсаг мэндлээд хоёул бие биедээ зовлон жаргалаа ярив. Дунд эгчийнх нь нөхөр энэ сайхан залуу шөнө дундаас хойш дахин баавгай болон хувирна. Дунд эгчийнх нь нөхрийг хорт шуламс ингэж баавгай болгон хувиргасан нь дахиад дөрвөн жил энэ хэвээр амьтны арьстай явах ёстой аж. Ганцхан Наран хатан нь л түүнийг эргээж хүн болгож чадах ажээ.

	— Би Наран хатныг олж уулзана аа, гэж хаан хүү хэлэв.

	— Ээх, эрлийн зам чинь ээдрээтэй! гэж баавгай санаа алдаад, — Юу ч гэсэн үзээд алд даа, чамд би чадлынхаа хэрээр тусална. Энэ ваартай будааг аваад яв. Гайхамшигт шидтэй будаа байгаа юм. Хаана түрхэнэ, тэндээ юуг ч, хэнийг ч наалдуулж чадна гэв.

	Хаан хүү, баавгай дунд эгч хоёртойгоо салах ёс хийгээд бага эгчийгээ эрэхээр дахин алсын замд гарав. Эмгэний өгсөн бөөрөнхий утас уул гүвээ дамжин, өргөн хөндий өтгөн ойгоор өнхрөн өнхөрсөөр тэнгис хүрээд зогсов. Тэнгисийн дунд нэг арал, арал дээр алтан ордон байх юм гэнэ.

	Тэнгисийн чөтгөр уснаас уруул хоншоороо цухуйлган шүдээ хавиран дайрахад хаан хүү огтхон ч айсангүй, бөөрөнхий утсаа даган ширүүн давлагаа руу үсрэн орж арал руу нүд ирмэхийн зуур сэлж хүрэв. Тэнд алтан модот ой шуугих бөгөөд алтан модны доорх намагт аймшигт шуламсууд бужигналдан байна гэнэ. Хаан хүү алтан модонд авиран гараад гайхамшигт будаагаа энд тэндгүй түрхжээ. Шуламсууд хүний үнэр авангуутаа мод руу гүйлдэн ирж үнэртэж шиншилж үзмэгцээ хамар ам нь модонд яах ийхийн зуургүй наалдчихав. Тэгмэгц хаан хүү алтан ордонд орон нэг дэх өрөөний үүдийг нээвэл хэн ч алга, хоёр дахь өрөөний үүдийг нээвэл бас л хэн ч алга, гурав дахь өрөөний үүдийг нээвэл тэнд бага эгч нь алтан алим өнхрүүлээд сууж байх юм гэнэ. 

	Хоёул өгүүлж баршгүй ихэд баярлацгааж сэтгэлээ онгойтол ярилцаж байтал гэнэт эгчийнх нь царай барайгаад явчхав гэнэ.

	— Миний нөхөр тэнгисийн чөтгөр билээ. Одоохон эргэж ирнэ, яах вэ? Чамайг идчихвэл яана? гэж хэлэв.

	— Би нуугдаад хүргэн ахдаа үзэгдэхгүй байя гэж хаан хүү эгчдээ амлав.

	Алтан ордон чичрэн донсолж, хүчит давлагаа цонх цохин эргэлдсэнээ дундаас нь асар том цурхай загас шумбан гарч ирээд ордны үүдэнд хальсаа унагаан сайхан залуу болон хувираад орж ирэв. Тэгээд эхнэрээсээ 

	— Миний ордонд хүний хүн ир ээ юү? гэж асууж шалгаан хүр дүүгээ ирснийг сонсоод эхнэрээ загнан, - Яах гэж явуулаа вэ? гэж халаглав гэнэ.

	Бага эгч нь дуудахад хаан хүү ч гараад иржээ. Тэгээд тэд халуун дотноор ярилцаж идээ будааныхаа дээжийг хуваан идэцгээжээ. Гэхдээ хаан хүү хүргэн ахтайгаа удаан сууж тухалж чадсангүй. 

	Хүргэн ах нь гэнэт гуниглан,

	— Эрхэм дүү минь, чамаас салахад харамсалтай байна. Удахгүй шөнө дунд болно, би дахин цурхай загас болон хувирах ёстой. Энэ хараалыг дахин гурван жил эдлэх гашуун зовлонтой хүн дээ, би. Хорт шуламс ингэж хараал хүртээсэн юм. Ганцхан Наран хатан л намайг аварч чадна.

	— Миний амьд үхсэн хоёр ялгаа юу байна. Наран хатныг яаж ч байсан эрж олоод хүргэн ах нарынхаа зовлонг хөнгөлье!

	— Наран хатных руу явсан хүнээс хэн ч эргэж ирж байгаагүй, гэхдээ чи яваад үз л дээ. Энэ алтан хайрцгийг аваад яв, хэрэв хэцүү цаг ирвэл онгойлгоорой гэжээ.

	Ингээд хаан хүү бөндгөнөн бөндгөнөн өнхрөх бөөрөнхий утсаа даган Наран хатны эрэлд гарчээ. Зүүн зүгийг барин явсаар Наран хатны гэрэл туяа цацрах ордонд тулж иржээ. Хаалганыхаа хоёр талд галт хоёр баганатай агаад тэдний хажуугаар хэн ч амьд гарсан түүхгүй ажээ. Хүний үнэр авмагцаа хоёр багана хав хийн хавчиж түлж алдаг байжээ. Хаан хүү бөөрөнхий утсаа өмнөө өнхрүүлэхэд хоёр багана байрнаасаа ухасхийн мөргөлдсөнөө холдов. Энэ мөчид хаан хүү завсраар нь гүйж гарав. Санчгийнхаа үсийг түлэн түлэн гүйтэл нэгэн дуу гарч,

	— Сайн эр минь, хаа хүрэх гэж яваа вэ? гэж асуув.

	— Наран хатныг эрж явна.

	— Наран хатнаас юу хүс ээ вэ?

	— Би өөрт нь л хэлнэ.

	— Бэр буулгах гээгүй биз дээ?

	— Магад ч үгүй гэж хаан хүү хариултал аймшигтай чангаар хөхрөх сонсогдов.

	— Энэ эрийг зочдын өрөөнд оруул! гэх дуу гарав.

	Хуй салхи хуйлран эргэлдэж хаан хүүг харуулдаагүй модоор хааш яаш барьсан хар байшинд хаяв гэнэ. Есөн төмөр хаалга гурав дахин онгойж хаагдаад хаан хүү харанхуй хар өрөөнд түлхэгдэн оров гэнэ. Өндөр ханатай энэ харанхуй өрөөний дээврийн доохно нэг жижигхэн зүрх хэлбэртэй цонхноос өөр гэрэл гэгээ орох юм алга байв. Хаан хүү хаана байгаагаа эхлээд ойлгосонгүй. Харанхуйд нүд нь дасаад ирэхийн үед ганцаараа биш хана налан, чулуу дэрлэн хорин найман өвгөн хэвтэх нь хэвтэж, суух нь сууж байв. Тэдний урт сахал даахирч ширэлдэн унжих бөгөөд зарим нь бүр зомгол мэт хатаж хорчийжээ.

	— Та нар хэн бэ? Энд юугаа хийж байгаа бил ээ? гэж хаан хүү асуув.

	— Бид нар хэн болохыг одоо өөрөө харж байгаа биз дээ, урьд нь бид чам шиг л залуу, хүч чадалтай сайхан эр байлаа. Бид дөрвөн зүг найман зовхисоос цуглан Наран хатныг бэр буулгахаар энэ нутгийг зорьсон билээ. Би энд зуун хорин таван жил болж байна, тэр манай хамгийн ахмад хөгшин зургаан зуун жил болжээ. Бидний зовлонд хязгаар алга, гагцхүү үхлийг хүлээн хэвтэхээс өөр аврал ч, арга ч алга,

	— Өвгөд минь, гашуудан гуньхраад хэрэггүй, бид хэдүүлээ ямар нэг арга бодъё, Хорин есөн эр хүн ямар нэг арга заавал олно гэж хаан хүү өгүүлэв.

	Харин өвгөд зөвхөн толгой сэгсэрснээс өөр юу ч хэлсэнгүй, дахин хөдөлгөөнгүй болов.

	Энэ үед цонх тогшин хэдэн атга овьёос цацав. Өвгөд ухасхийн мөлхөцгөөж шалан дээрээс овьёос долоон идэж гарлаа гэнэ.

	— Чи ч гэсэн ид, бидэнд овьёосноос өөр юм өгдөггүй, уснаас өөр юм уулгадаггүй юм гэж өвгөд хаан хүүд хэлэв.

	— Би идэхгүй! Би ямар галуу биш дээ, овьёос тонших гэж үү! гэж хаан хүү татгалзав.

	— Өлсөхөөрөө өөрийн эрхгүй тонших л болно доо гээд өвгөд овьёос ам руугаа чихэцгээнэ гэнэ.

	Тэгтэл нэг цагаан гар цонхоор шурган орж ирж домботой ус сарвайв. Хаан хүү домбыг шүүрч аван усыг цонх руу эргүүлээд цацчихав.

	— Чи юу хийх нь энэ вэ? гэж өвгөд уулгалан халаглан, — Одоо маргааш болтол усгүй боллоо. Хэрэв Наран хатан уурлан хилэгнэвэл бид хатаж үхэцгээх байх аа гэлцэв.

	— Бүү ай, дахин хүнийг доромжлохгүй болтол нь энэ өгсөн овьёосыг нь нүд рүү нь эргээгээд цац гээд хаан хүү овьёос атгаж аваад цонх руу шидэв. Өвгөд толгойгоо барин халаглаж, өвдгөө чирэн мөлхөцгөөн шалаар нэг тарсан овьёосыг түүж гэнэ. Тэгэхээр нь хаан хүү шонхрын өгсөн алчуурыг өврөөсөө гарган дэлгэвэл амттан шимттэн тэнгэрээс буусан мэт өмнө нь өрөгдөв. 

	Өвгөд гайхан баярлан ам хамраа олохгүй шахам идэцгээлээ. Амтат бал ууцгаан инээн хөхрөлдөн, хаан хүүг аврагч минь гэж талархацгаана. Энэ үед Наран хатны элч "эд яагаад овьёос идэхгүй байна?" гээд шоронгийн жижиг цонхоор шагайжээ. Тэгээд гайхамшигт шидэт алчуурыг хармагцаа Наран хатан руу хөл мэдэн гүйжээ.

	— Энэ алчуур заавал минийх байх ёстой. Юу хүссэнийг нь өгөөд алчуурыг нь аваад ир гэж Хатан хэлэв.

	Хатны элч шоронгийн цонхоор шагайн Наран хатны хүслийг зарлан дуулгав. 

	Өвгөд,

	— Алчуураа битгий өгөөч! Биднийг ч, өөрийгөө ч өлсгөөж, үхэн үхтлээ овьёосноос өөр юмны бараа харахгүй болно гэж гуйв.

	Хаан хүү тэдний үгэнд орсонгүй, Наран хатны элчид,

	— Хатанд алчуур хэрэгтэй бол орж ирээд ав гэжээ.

	Үүрийн туяа шиг өнгөлөг ягаан элч шоронгийн харанхуй өрөөг гэрэлтүүлэн гийгүүлэн орж ирэхэд гэрэл үзээгүй удсан өвгөдийн нүд гялбав. Өвгөд хурц гэрэлд сохрохоос айн харанхуй булан руу шигдэн шигдэн ухрахад хаан хүү,

	— Намайг бэлэглэж байна гээд энэ алчуурыг Наран хатанд өгөөрэй. Эрүүл энх баяр баясалтай байж намайг дурсаж байг гэж хэллээ.

	Ийм үг сонссон Наран хатан, хөлөө чирсэн тэнүүлчин одоо овьёос идэхгүй хаачих вэ гэж дооглон хөхөрч, өөрөө алчуурыг дэлгэн амттан шимттэнийг амсаж, барагдаж дуусдаггүй балаас ууж цэнгэжээ.

	Гэтэл маргааш нь хаан хүү дахиад л овьёосыг нь эргээн цацжээ. Наран хатан юу болоод байгааг үзээд ир гэж өөр нэг элчээ явуулжээ.

	Элч нь ирээд шоронгийн цонхоор харвал өвгөд амттан шимттэнийг идэн жаргаж, алтан хайрцагт хийл ятга хөгжилтэй хангинана гэнэ. Түүгээр ч барахгүй өвгөд цадаж халаад алгаа ташин босоцгоож хөөрхий майжгар хөлийг товшин товшин бүжиглэнэ гэнэ. 

	Гэтэл цонхны цаанаас дахин,

	— Наран хатан алтан хайрцгаа зар гэж тушааж байна! гэх дуу сонсогдлоо.

	— Наашаа орж ирээд бидэнтэй нэг цаг болох нь ээ ч суугаач, тэгээд эзэгтэйдээ алтан хайрцгийг минь аваачиж өг гэж хаан хүү хэлэв.

	Есөн хаалга гурвантаа онгойж Нарны элч Шөнийн Од цэвэр тунгалаг хурц тод гэрлээ гялбуулсаар ороод ирлээ гэнэ. 

	Өвгөд хаан хүүгийн өлмийд сөгдөн шидэт хайрцгаа битгий өгөөч, ямар амттай архи дарс, идээ будаа байсныг шүлсээ залгин тоочиж, дахин өлөн хоосон өлбөлзөхийг хүсэхгүй байна гэцгээн гуйжээ. Харин хаан хүү тэдний үгэнд орсонгүй. Одыг чулуун дээр суулган амтат балыг аягалж, хоол ундныхаа дээжээс таваглаж өгөв. Од элч идэж ууж цадаад Наран хатан руугаа буцах гээд босох гэтэл хөдөлж ч чадсангүй! Ургамал цэцгийн бал хөлд нь оров уу, уянгат хөгжим сэтгэлийг нь уяраав уу? 

	Гэтэл хаан хүү чулуунд баавгайн өгсөн будаанаас түрхсэн ажээ. Од хэчнээн оролдоод, яаж ч гуйгаад, уйлан барин учирласан ч хаан хүү түүнийг сулласангүй. Биднийг олон жил овьёосоор тэжээсний гор гарч байна гэж өвгөд баярлажээ. 

	Наран хатан хөгжөөнтэй дуу хөгжим сонсоод, шоронд яагаад ийм их хөл хөөртэй байдаг бил ээ? Шөнийн Од яагаад одоо болтол эргэж ирэхгүй байна? гэж гайхахын ихээр гайхжээ.

	Тэгээд Наран хатан юу болсныг өөрөө үзэхээр шийджээ. Наран хатан гэрэл туяагаа гялбуулсаар шоронд ороход өвгөд хурц гэрэлд сохорчихгүйн тулд нүдээ гараараа даран ухарцгаав. Хаан хүү ч Наран хатны гоо сайханд зүрх сэтгэлээ алджээ.

	— Одоохон эндээс яв! гэж Наран хатан Шөнийн Одод тушаав.

	— Энд сайхан байна! гэж Од хэлээд инээв. Ийнхүү балын амтанд согтсон мэт хөхрөв.

	— Энд юу болоод байна? Холын хүн та энэ алтан хайрцгаа надад зар, энэ хайрцгаас ийм их дуу шуугиан, үймээн бужигнаан гарлаа. Алтан хайрцаг чинь ямар үнэтэй вэ? гэж Наран хатан хэлэв.

	— Өө, үзэсгэлэнт хатан минь! Та гоо үзэмжээрээ сэтгэл зүрхийг минь эзэмдлээ. Гоо үзэмжээрээ сэтгэл зүрхийг минь эзэмдсэн та алтан хайрцаг, Шөнийн Од, үнэнч зарц болсон миний бие гурвын аль нэгийг сонгож ав даа! гэж хаан хүүг хэлэхэд Наран хатан бодолхийлснээ,

	— Би гурвуулыг нь авна гээд хөнгөн цагаан гараа хаан хүүд өгч ордондоо залан авчирч хаан сандалдаа суулган ийнхүү өгүүлэв.

	— Би Наран хатан, энэ мөчөөс эхлэн чи миний эр нөхөр. Эзэмшил баялгийн минь гучин есөн түлхүүр энэ байна, за май ав! Энэ дөч дэх түлхүүрийг ч бас ав! Аль ч өргөөнд орж, ямар ч эд хогшлыг эдэлж хэрэглэнэ, дураараа бол. Харин надтай аз жаргалтай сайхан амьдарч, намайг үргэлж харж явъя гэвэл дөч дэх хаалганд бүү хүрээрэй! гэжээ.

	Наран хатны ордонд хаан хүү хуур дуунд хучигдаж хувьтай цэнгэлд умбан жаргалтай сайхан амьдарч түүнээсээ болоод эгч нарынхаа зовлонг мартчихжээ. Наран хатныг бэр буулгахаар ирээд насан болтлоо шоронд суун хөгширсөн өвгөдийг хаан хүү дуртай зүг рүү нь суллан чөлөөлжээ. Өвгөд шоронгоос гармагцаа газар тэврэн үнсжээ. Дараа нь хаан хүү Нарны ордныг нэгд нэгэнгүй үзэж танилцав. Нэгэнд нь тэнгис далайн үзэгдэж харагдаагүй сонин загас жараахай хөвөлдөнө гэнэ, нөгөөд нь есөн өнгийн хоолойтой жигүүртэн шувуу жиргэнэ гэнэ, гурав дахид нь аймшигт амьтад хумсаараа газар ухан төнхөнө гэнэ, дөрөв дэх өргөөнд нь дун цагаан өвөл цэлийн, тав дахид нь эрээн цэцгэн дээгүүр эрвээхэй нисэлдэн, царцаа, нөмрөг донгодно гэнэ. Наран хатны ордон нэлдээ гэрэлтэн цацарч, дуу шуугиан хөгжил цэнгэлд умбана? Энэ ордонд Нарны гэрлийн бий болгосон бүхий л өнгө, үнэр, дуу чимээ цөм зэрэгцэн байлаа.

	Хаан хүү Нарны улсын өнгө гэрэлд умбан баясавч нууцат дөч дэх хаалганы тухай мартсангүй. Энэ хаалгыг онгойлгож болохгүй гэж Наран тоглож хэлсэн байлгүй. Бидний амраг сэтгэл, аз жаргалд ер нь юу саад болох бил ээ? гэж хаан хүү сэтгэжээ.

	Тэгээд нэг удаа хаан хүү тэр дөч дэх хүнд төмөр хаалгыг онгойлгожээ. Зэвэрч хөхөрсөн нугас нь аймаар хяхнан үүд онгойжээ. Хаан хүү тэр өрөө рүү айн болгоомжилсоор орвол тэнд хэн ч байсангүй. Зөвхөн өрөөний голд хөвд хагт дарагдсан өндөр багана байх агаад тэр баганыг дөрвөн зүгээс нь төмөр гинжээр гинжилжээ. Хаан хүү тэр баганыг хуруугаараа нэг хатгаж үзчихээд эргээд гарах гэтэл,

	— Сайн санаат хүн минь, өршөөж хайрла! Тэр буланд байгаа гантай уснаас утгаад өгөөч. Ачийг чинь ачаар хариулна гэх дуу гарч гэнэ.

	Өрөвдөм энэ дууг сонсоод хаан хүү ийш тийш харвал нэгэн буланд ган, хажууд нь том шанага байна гэнэ. Хаан хүү гангаас ус утган баганад өглөө. Багана ганхсанаа дахин гуйв. Хоёр дахь шанага усыг залгичхаад багана чичрэн салганаж гинжээ хангинуулснаа дахин ус гуйв. Хаан хүү гурав дахь удаагаа ус утган өгчээ. Тэгтэл баганаас хөвд хаг нь ховхрон унаж, гинж нь хэдэн хэсэг тасран аварга том амьтан цэхлэн босож ирээд,

	— Газрын хүү, чамд баярлалаа! Наран хатан одоо минийх! гэж хашхирлаа гэнэ.

	Тэгээд тэр аварга том амьтан хуйлран эргэлдсээр гарч Наран хатныг шүүрч аваад алга болов гэнэ. Харанхуй ойн дээгүүр Наран хатны үс хэдэн хором гэрэлтсэнээ нүдэнд үзэгдэх бараагүй болжээ. Зөвхөн алсын гэгээгээр л аль зүгт явсныг нь мэдэж болох байлаа. 

	Тэнгэр харанхуйлан, хүйтэн салхи үлээж эхлэв. Цэцэг навч цэцэглэхээ больж, газар дээрх гэрэл дулаан, гэгээн өнгө алга болов. Гүн ой, гүнзгий тэнгис, хүмүүсийн орон гэрийг айдас хүйдэс нөмрөв. Энэ дэлхийд гэрэл дулаан, үр үндэс, амьдрал жаргал өгч байсан хайрт эхнэрээ гэж шаналаад хаан хүүгийн сэтгэл бүхнээс хар, бүгдээс харанхуй байлаа. Яах вэ? Наран хатнаа яаж аврах вэ? Хаанаас олох вэ? Тэгээд ордны морьдоос хамгийн хурдныг нь унаад алдагдсан аз жаргалынхаа хойноос нэхэн хөөв.

	Давхиж давхиж гурав дахь өдрөө хаан хүү Нарыг нуусан газарт дөхөж очжээ. Аварга чөтгөр чанга чанга хурхиран унтаж байлаа. Гурван нүдэт ямаагаар Наран хатныг мануулжээ. Хаан хүү ямааг бүүвэйлэн бүүвэйн дуу аялав.

	 

	Ямаа минь, нүдээ ань. 

	Бүүвэй, бүүвэй, бүүвэй. 

	Ямаа минь, нөгөө нүдээ ань. 

	Бүүвэй, бүүвэй, бүүвэй

	 

	гээд л бүүвэйлж, харин гурав дахь нүдийг нь мартчихжээ. Ямаа хоёр нүдээ аниад, гурав дахь нүдээрээ хараад л байж. Тэгээд хаан хүү Наран хатныг өндөр хашаа давуулан оргуулаад дөнгөж морин дээрээ мордуултал ямаа майлан, 

	— Өвгөн өвгөн, сэрээч! Чиний эхнэрийг хулгайлаад аваад явах нь гэж гэнэ. 

	Ямаа гурав дахин дуудаж байж өвгөн чөтгөрийг сэрээв. «Тарьсан төмсөө хурааж аваад хөдлөхөд ч гүйцнэ» гэж өвгөн чөтгөр бувтнажээ.

	Хаан хүү Наран хатантайгаа нэлээд газар яваад байтал өвгөн чөтгөр төмсөө ухаж хураачхаад гурван нүдэт ямаагаа унаад үүлэнд тултал хөөрөн нисэж хаан хүүг гүйцээд,

	— Мөнхийн ус уулгаж амьдруулсан ачийг чинь бодож энэ удаа амийг чинь өршөөе! Ахин миний нүдэнд бүү үзэгд! гэж хашхираад Наран хатныг нь шүүрч аваад ямаагаа унан одож гэнэ.

	Наран хатан хаан хүүд шидэт бөөрөнхий утсыг шидэж өгч арайхийн амжжээ. Гэтэл газар дэлхий дээр гай түйтгэр түгэн тархав. Тэнгэр цоорчихсон юм шиг өдөр шөнөгүй бороо цутгаж, хуй салхи дэгдэн орон байшингийн дээвэр хуу татан хаяж, ойн модод газар налан унаж, жигүүртэн шувуу үүрнээсээ хийсэн таягдах болов.

	Хаан хүү эхнэрээ дахин оргуулахыг оролдсон авч гай болж нөгөө гурав дахь нүдийг нь бас л мартчихжээ. Эхнэрээ мориндоо дүүрээд мориных нь хөл газар шүргэлгүй давхин одох үед ямаа дахиад л аварга хөгшин чөтгөрөө сэрээчхэв.

	— Өвгөн өвгөн, эхнэрийг чинь оргуулаад аваад явчихлаа.

	Өвгөн чөтгөр тээрэм шиг нүдээ нээн,

	— Аа зүгээр, амжина аа, хө, төмс шарж идээд явахад тэр өгөрийг гүйцнэ ээ гэв.

	Наран ордны бараа харагдаж эхлэх үед хүйтэн салхи гэнэт үлээн, ямаагаа унасан өвгөн чөтгөр хаан хүүгийн замыг хааж зогсов гэнэ. Өвгөн чөтгөр хаан хүүгийн толгой дундуур бороохойдоод амьтай амьгүйн хооронд айн чичирсэн Наран хатныг шүүрэн авч давхив. Наран хатан хаан хүүгийн зүг шидэт алчуураа дөнгөж л шидэж амжжээ. Дахиад л эх дэлхий дээгүүр гай зовлон гарч цас мөс орон байшинг далд ортол дарж, гал хөсгүй өлсөж даарсан хүмүүс үхэж үрэгдэж эхлэв. Үхэтхийн унасан хаан хүү рүү хар хэрээнүүд шунган дайрч хар нүдийг нь ухах гэж завдахуй хаанаас ч юм бэ, шонхор нисэн ирж хэрээнүүдийг хөөжээ. Тэгээд Нарны ордны булгаас мөнхийн ус амандаа балган авчирч хаан хүүгийн ам руу цутгав. Хаан хүү амь орон сэргэж, Наран хатан хаана байна? гэв.

	Шонхор,

	— Энгийн мориор Наран хатныг оргуулж зугтааж чадахгүй ээ. Хөгшин шуламс Лаумагийн адуучин бол, тэгээд түүний муур юу гэж шивнэхийг сайн сонсож ав! Аварга чөтгөрийн хүч тэнгисийн нугасанд байдаг юм. Эмгэн шуламсаас хурдан морь олж аваад цэнхэртэх тэнгис хүртэл давхиж очоод тэр нугасыг барьж өндгийг нь ав. Нугасны тэр өндгийг хага шидэхэд л аварга чөтгөр үхнэ. Одоо шуламс эмгэн Лаумагийнх руу яв, явах замыг энэ бөөрөнхий утас зааж өгнө. Гагцхүү бүү айж шантраарай, гай зовлон тохиолдохын цагт алчуураа гарга, хүргэн ах нар чинь туслахаар ирнэ гэв.

	Ингээд л хаан хүү дахин замд гарч бөндгөнөн өнхрөх утсаа байдгаар нь өнхрүүлэн явжээ. Утас нь өнхөрсөөр гурав дахь өдрөө нэгэн яйжгар байшингийн дэргэд зогсжээ. Яйжгай тэр байшингийн эргэн тойронд нь үхэр хулгана, яс арьс болсон ноход гүйлдэнэ. 

	Эмгэн шуламс Лаума хаан хүүг угтан гарч ирээд,

	— Ай залуу минь, хэрэг зориг хаана вэ? гэж асууж гэнэ.

	— Ажил эрж явна.

	— Миний арван хоёр гүүг гурван өдөр хариулаач. Оройдоо тоо бүрэн авчирвал юу дуртайгаа аваарай, харин дутаасан байвал толгойгүй гэж мэд. Одоо хоол ид гэжээ.

	Хаан хүүг хоол идэж байхад ногоон нүдтэй муур өвдөг дээр нь гарч суугаад мяу мяу дуугаран,

	— Амттай хоолноосоо харамгүй өгөөч, би чамд тусална гэв.

	Хаан хүү өөхтэй мах хэдэн хэрчмийг ширээн доогуур чулуудав. Муур мах идчихээд ингэж хэлж гэнэ.

	— Тэр гүүнүүд чинь эмгэн шуламсын охид байгаа юм. Маргааш чамайг ямар шид хүлээж байгааг би яваад сонсоод ирье.

	Тэгээд эргэж ирээд хаан хүүд, шуламс эмгэн охидоо загас болж хувираад усны эргүүлэгт замаг хигдэн дунд нуугд гэж байна гэдгийг хэлэв.

	Маргааш өглөө нь эмгэн шуламс адуучнаа сэрээн хугас зүсэм бяслаг өгөөд гүүгээ гарга гэжээ.

	Хаан хүү гүүнүүдийг ой нугаар, голын эргээр хариулав. Гүүнүүд өвс ногоо зулгаан тайван бэлчих агаад зугтан нуугдахын янзгүй байна гэнэ. Тэгж байтал хаан хүү өлсөж, эмгэний өгсөн бяслагаа мэрж мэрж цадаад унтаад өгчээ. Гүүнүүд энэ үед загас болон гол руу орж нуугдав гэнэ. Хаан хүү сэртэл нэг ч гүү алга гэнэ! Хаан хүү исгэрэн дуудаж хашхирсан боловч хариу алга. Гагцхүү хааяа хааяа голд загас бултас бултасхийх юм гэнэ. Орой болж гүүгээ хураах цаг боллоо, гэтэл юугаа хураах бил ээ? Одоо эмгэн шуламс толгойг минь авна даа.

	Яах вэ? гээд хаан хүү сандарч байснаа алчуураа гаргатал цурхай хүрээд ирж гэнэ.

	— Эмгэн шуламс охидоо юу болгож хувиргав?

	— Загас гэж хаан хүү хариулав.

	Цурхай тэр хоромд хавч болж хувираад гол руу орон шуламсын охидыг барьж эхлэв. Нэг загас бариад л хавчуур болсон хөлөөрөө дундуур нь хэрчээд байж. Шуламс эмгэний охид аргагүйн эрхэнд эргээд гүү болон хувирчээ.

	Хаан хүү тэднийг гэр өөд нь хөөхөд гүүнүүд нэг нэгээ даган салгалан, хөлөө зөөж ядан толгойгоо газар хүргэх шахан гэлдэрцгээнэ. Шуламс эмгэн гүүнүүдээ гэрийнхээ гадаа угтан авч харааж загнан, шавхуурдан зодож гарав.

	— Адуучинд захирагдалгүй, тал тал руу давхилдсан уу? гэж загнана.

	Харин дотроо бол нуугдаж зугтааж чадсангүй бүгдээрээ эргээд ирж гэж уур хилэн нь бадарч байлаа.

	«За гайгүй ээ, нэг ч адуучин миний гараас амьд гараагүй юм даа. Чи ч бас амьд гарахгүй!» гэж шүд зуун бодно.

	Оройжингоо охидоо хараан загнаж зодож нүдээд "маргааш, тоншуул болоод модны нүхэнд нуугд" гэж тушаав. Ногоон нүдэт муур ч дахин хаан хүүд энэ бүгдийг хэлжээ. Хаан хүү яаж тоншуул барина аа? гэж халаглан харамсав.

	Дараа өдөр нь хаан хүү эмгэний өгсөн бяслагийг идээд унтмагц гүүнүүд тоншуул болж хувираад модны нүхэнд нуугдчихлаа. Хаан хүү сэрээд гүүнүүдийг дуудсан боловч нэг нь ч харагдсангүй. Хаан хүү гуньж гутран алчуураа сэгсрэн дэлгэвээс шонхор нүд ирмэхийн зуур хүрээд ирэв гэнэ. Шонхор хаан хүүгээс бүгдийг асууж лавлаад харцага болон хувирав. Тэгээд модны нүхнээс тоншуул бүрийг нэгжин гаргаж ирээд хэдэн хэсэг тас татан зулгааж эхлэхэд тэд аргагүйн эрхэнд эргээд гүү болон хувирав. 

	Хаан хүү гүүнүүдийг хөөж авчрахад эмгэн шуламс үүдэн дээрээ угтан хаан хүүгээс ташуураа булаан авч гүүнүүдээ учир зүггүй нүдэж гарчээ. 

	Яагаад нуугдаж чадсангүй вэ! гэж дотроо уурлан чичрэн хилэгнэнэ.

	— Энэ гуйлгачин биднээс юу гуйхыг хэн мэдэх вэ? Та нар чинь яасан өгөр вэ! Маргааш үүнээс нуугдаж чадахгүй бол толгойгүй гэж мэдээрэй! Шуламсын овгийн нэр төрийг гутаах нь тэр! Маргааш хорхой болоод модны холтсон доогуур нуугд.

	Энэ яриаг нь муур сонсоод хаан хүүд хэлжээ. Тэр жижигхэн өт хорхойг чинь яаж олдог бил ээ? гэхээс хаан хүүгийн нойр хүрдэггүй. Тэгсэн шонхор шувуу нисэн ирж тоншуул болж хувираад модны холтсыг цоо тоншин өт хорхойг бүгдийг гаргаад иржээ. Хаан хүү ингээд гүүнүүдээ сүүлчийн удаа хураан хөөхөд эмгэн шуламс Лаума уур хилэнгээ багтааж ядан, тэр ч байтугай ам хамраасаа хөөс цахруулан угтаж гэнэ. 

	Шуламс эмгэн, охидоо ташуурдан гуядаж, хорвоогийн хараалын хамгийн муугаар хараан загнаж гарчээ. 

	Тэгж тэгж хаан хүүд нялуун дуугаар,

	— Одоо амарч тайтгар, маргааш надаас юу дуртайгаа аваарай гэж гэнэ.

	— Надад таны үхэр хулгана, турсага болсон нохдын аль нь ч хэрэггүй. Харин хамгийн бага, туранхай нэг гүүг л өгөөч гэхэд эмгэн шуламс,

	— Хамгийн туранхай гүү одоохон үхэх биз, тэр буланд хөдөлж ч чадахгүй хэвтэж байна гэв.

	Үнэхээр хашааны буланд муураас үл ялих өндөр нэг үхэх шахсан гүү байна гэнэ. Тэр гүү босох ч үгүй, хөлөө хөдөлгөх ч үгүй хэвтэнэ.

	— Энэ яс арьс болсон гүүгээр чи яах бил ээ? Чамайг гэрт чинь хүргэж чадахгүй, сөхөрч унаад хичээл зүтгэл чинь талаар өнгөрнө гэж шуламс эмгэн хэлэв.

	Харин хаан хүү шуламсын үгийг сонссонгүй, өвчтэй гүүг босгон авав. Шуламс хилэгнэн чичирч толгойтой үсээ зулгаан халаглав. Тэгсэн энэ гүү шуламс эмгэний хамгийн хайртай ач охин нь, арван хоёр гүүнээс илүү хүчтэй гүү байсан юм санжээ. Тэгээд хаан хүү тэр гүүг аваад явахад гүү гайхамшигтай хурднаар, цаг цагаар өсөж хоёр гурван бээр яваад унаж болох болов. Хаан хүү гүүгээ унаад ес дэх бээртээ ороод явж байтал гүү нь хүний дуугаар,

	— За, аль газрыг зорих вэ? гэж гэнэ.

	— Их тэнгис хүрч, нугас олж бариад өндгийг нь авах юм сан гэж хаан хүү хэлэв.

	— За! гэж хэлээд гүү тэнгэрт тултал цойлон, үүлэн дундаас оч цацартал хурдлан давхижээ. Тэгээд дахин доошлоход хөлийнх нь дор хөхрөх их тэнгис цэлийн цэнхэртэнэ гэнэ. Тэнгис нарны тасархай шиг хув, дугуй ягаан дунгаа хаялан цацлан цэлийнэ гэнэ. Тэнгисийн дунд холоо гэгч алаг нугас хөвнө. Хаан хүүд нум сум ч байсангүй, нүцгэн гараар нугас барих аргагүй. 

	Тэгээд яахаа мэдэхгүй аргаа барахдаа элсэн дээр суугаад гашуунаар уйлахад тэнгисийн гүнээс цурхай загас шумбан гарч ирээд танил дуугаар,

	— Хаан хүү минь, бүү уйл! Би нугасыг бариад ирье гэжээ.

	Нугас хашхиран зугтаж, мултрахыг хичээсэн боловч яаж ч чадсангүй баригдчихав. Цурхай нугасыг бариад ирэхэд хаан хүү шүүрч аван хоёр хэсэг хуваан аварга чөтгөрийн амь хадгалагдаж байгаа өндгийг нь авч өвөртөө нуужээ. Ингээд хаан хүү үзэсгэлэнт Наран хатан эрх чөлөөгүй зовж байгаа, үүрийн туяа улайрах тэр зүг чиглэн давхижээ. Чөтгөрийн гадаа ирмэгцээ хаалга үүдийг нь балбан аварга чөтгөрийг гараад ир гэж дууджээ.

	— Хөөе чөтгөр өө, би эхнэрээ суллан чөлөөлөхөөр ирлээ!

	Хүйтэн салхи исгэрч, өмхий үнэр ханхлуулсаар саглагар үстэй, сагсайсан чөтгөр гарч ирээд,

	— Нүднээс далд ор! Үхтэл чинь цохиж унагаад үнс шороо болгон хийсгэнэ шүү! гэж бороохойгоо далайн хашхирч гэнэ.

	— Миний үхэхийг чи үзэж чадахгүй! Амь нас чинь алган дээр минь байна гэж хэлээд хаан хүү өндгийг газар хага шиджээ. Өндөг хага үсэрч аварга чөтгөр хорон үгээ хэлж амжилгүй үхэв. 

	Наран хатан гүйн гарч ирж хаан хүүгийн цээжинд толгойгоо наан тэврэв. Хаан хүүгийн нүд сэргэн хатан дэлхийн цэцэг ногоо ч сэргэн дэлгэрч тал дүүрэн талх тариа ганхан, дуу хуур хангинан дуурьсав. Наран хатан баярлан хуримын бүс солонгоо тэнгэрийн энгээр татав. Ингээд тэд эрх чөлөөтэй болсны их найр хийжээ. Наран хатан хайр дурлал, үнэнч шударгын тухай гайхамшигт сонин үлгэр домог ярин, аз жаргалтай инээн баясна. Нааштай сураг дуулах сан гэж, зовлон гунигтаа дарагдан суугаа аав ээж, хүргэн ах, эгч нарынхаа тухай хаан хүү Наран хатанд ярив. 

	Сайхан сэтгэлт Наран хатан тэрхэн мөчид шонхор, баавгай, цурхай гурвыг хүн болгон хувиргажээ. Тэгээд таван том сүйхэнд ахан дүүсээ суулгаад аав ээждээ очихоор аяны замд хөдөлжээ.

	Тав дахь сүйхэнд хэн сууж явсан гэж та нар бодож байна?

	Хаан хүүтэй тохиолдсон энэ бүх үүх түүхийн дараа Наран хатнаас төрсөн залуу Сар хүү сууж явсан юм шүү.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

